
2025-Cİ İLDƏ AZƏRBAYCAN-YAPONİYA BİRGƏ PALEOLİT ARXEOLOJİ EKSPEDİSİYASININ  
TAĞLAR MAĞARASINDA APARDIĞI ÇÖL-TƏDQİQAT İŞLƏRİNİN NƏTİCƏLƏRİNƏ DAİR 

 
Açar sözlər: Tağlar mağarası, Cənubi Qafqaz, Orta Paleolit, Neandertal, miqrasiya. 
 
Abstract. In 2025, the third season of fieldwork was conducted at Taglar Cave. Following the preliminary 

exploration carried out in 2023 and the initial excavations in 2024, this season represented a more large-scale 
stage of investigation. The aim of the research is to study the settlement, adaptation, and eventual replacement 
of Neanderthals by Homo sapiens in the South Caucasus. 

 
Аннотация. В 2025 году в пещере Таглар был проведен третий полевой сезон. После 

предварительного изучения возможностей в 2023 году и начальных раскопок в 2024 году нынешний 
сезон стал более масштабным этапом исследований. Цель работы заключается в изучении заселения, 
адаптации неандертальцев и их последующей замены Homo sapiens на территории Южного Кавказа. 

 
Tağlar mağarası 1960-cı ildə M.M. Hüseynov tərəfindən qeydə alınmış, 1964–1986-cı illərdə onun 

rəhbərliyi ilə fasilələrlə arxeoloji tədqiqatlar aparılmışdır. 1980-ci ildə tədqiqatlara Ə. Cəfərov rəhbərlik et-
mişdir (Zeynalov və b, 2025, s.335; Гусейнов, 2010; Джафаров, 1983; Nishiaki et al, 2025c, p.16). 

Mağara Xocavənd rayonu ərazisində, dəniz səviyyəsindən təxminən 710 metr yüksəklikdə yerləşir. 
Mağaranın cənubunda şərqdən qərbə doğru axan Quruçay çayı yatağından nisbi hündürlüyü təxminən 30 
metrdir (Zeynalov və b, 2024, s.16). 

Bu mağara şərq-qərb istiqamətində 50 metr, şimal-cənub istiqamətində isə 25 metr sahədə yayılmış 
böyük və kiçik karst kameralarının bir hissəsidir. Tağlar mağarası adlandırılan hissə bu sistemin şərq ucunda 
yerləşən ən böyük zaldır. Onun eni təxminən 8 metr, dərinliyi isə 10 metrdir. İndiyə qədər aşkar edilmiş 

süxurdan olan hündürlük 5.5 metrə qədərdir (Zeynalov və b, 2025, s.10). Lakin ehtimal olunur ki, əvvəllər 
bu hündürlük daha da böyük olmuşdur. Bu nəticə mağaranın girişində yerləşən, təxminən 5 metr uzunlu-
ğunda və 2 metr enində olan nəhəng qayanın təhlili əsasında irəli sürülmüşdür. Bu qayanın 4b təbəqəsinin 
yarandığı dövründə mağaranın tavanından düşdüyü güman edilir ki, bu da Tağlar mağarasının indiki 
görünüşündən daha dərin və geniş olduğunu göstərir. Digər zallarda da, Orta Paleolit dövrü homininləri 
tərəfindən istifadə olunmuş ola bilər. Lakin bu kameralarda intensiv insan məskunlaşmasına dair izlər aşkar 
edilməmişdir. Bu səbəbdən, Tağlar mağara sisteminin şərq ucunda yerləşən ən böyük zal bizim əsas tədqi-
qat hədəfimiz kimi seçilmişdir. 

Orta Paleolit dövrünə aid mədəni qatlar, qalınlığı bir neçə on santimetrdən az olan Holosen təbəqə-
sinin (I təbəqə) birbaşa altında yerləşir. Əvvəlki tədqiqatlarda orta paleolit ardıcıllığını II – VI təbəqələrə 
bölmüşdür. Ən alt təbəqənin — yəni suxur üzərində yerləşən qatın — yaşının müəyyənləşdirilməsi nean-
dertalların Cənubi Qafqazda məskunlaşma prosesini anlamaq baxımından son dərəcə vacibdir. Eyni zaman-
da, çoxqatlı mədəni təbəqələr onların mədəniyyətinin təkamülünü və uyğunlaşma proseslərini aydınlaşdır-
maq üçün material təqdim etməlidir. Bundan əlavə, əvvəlcə Orta Paleolit dövrünə aid olduğu bildirilən II 
təbəqə sonrakı tədqiqatlarda Üst Paleolit dövrünə aid kimi yenidən qiymətləndirilmişdir. Bu isə Orta Pa-
leolitdən Üst Paleolitə keçid dövrü ilə maraqlananlar üçün yeni bir sual doğurmuşdur. Bütün bunlar nəzərə 
alındıqda, Tağlar mağarasındakı paleolit tədqiqatları, Cənubi Qafqazda neandertallar populyasiyasının an-
laşılması baxımından əvəzolunmaz əhəmiyyətə malik sayılır (Nishiaki et al, 2025b, p.33; Nishiaki et al, 2026, 
p.12-13). 

2023-cü ildə aparılan araşdırmamız əvvəlki qazıntıların mağara çöküntülərinin üçdə ikisini əhatə et-
diyini təsdiq etdi. Başqa sözlə, mağara hələ də gələcək tədqiqatlar üçün kifayət qədər çöküntü ehtiyatını 
qoruyub saxlayır. Bu əsasda, 2024-cü il mövsümü, geomorfoloji tədqiqatların aparılması və mağaranın tə-
mizlənməsi daxil olmaqla gələcək mövsümlərə hazırlıq işlərinə həsr olunmuşdur (Zeynalov və b, 2024; Zey-
nalov və b, 2025; Nishiaki et al, 2025b; Nishiaki et al, 2025c). 

Aydın oldu ki, mağaranın müasir geomorfoloji quruluşu köhnə və yeni avtomobil yollarının tikintisi 
nəticəsində ciddi şəkildə dəyişdirilmişdir. Əsas geomorfoloji quruluşu anlamaq üçün dron vasitəsilə fotog-
rammetrik tədqiqat aparılmış, rəqəmsal relyef modeli və mövcud peyk görüntüləri hazırlanmışdır.  

Arxeolji qazıntı. İşğal dövründə nəzarətsiz və mühafizəsiz qalmış abidənin şərq divarının böyük bir 
hissəsi, bir neçə on santimetr qalınlığında, uçmuşdur. Uçmuş çöküntülər diqqətlə təmizləndikdən sonra 
qazılmış və qazılmamış sahələr arasındakı sərhədi müəyyən olunmuşdur. 2025-ci ildə G qazıntısı sahəsində 
aparılan qazıntılar əslində bu işin davamı hesab olunur. Digər tərəfdən, F və H qazıntı sahələrində demək 
olar ki, heç bir pozulmuş çöküntü müşahidə edilməmişdir (Şəkil). 

Həmin sahədə mağaranın döşəməsi kəskin şəkildə aşağıya doğru mailidir. 2024-cü ildə köhnə qazıntı 
sahəsinin şərq kənarı təmizləndikdən sonra üzə yeni qazılmamış çöküntülər (G5-G12) aşkar olundu.  

2025-ci ildəki qazıntılar 2024-cü ildə müəyyən edilmiş tor şəbəkəsi sisteminə əsaslanaraq həyata ke-
çirilməklə G5, 6, 7, 8, 9, 10, 11, 12, 17-də; H5, 6, 11-də və F13, 14, 15 kvadratlarında aparılmışdır (Nishiaki 
et al, 2025b; Nishiaki et al, 2026).  

2024-cü il mövsümündə E12 kvadratında apardığımız müşahidələr göstərir ki, mağaranın giriş hissə-
sində V təbəqə və ondan əvvəlki dövrlərə aid yaxşı qorunmuş mədəni təbəqələr mövcuddur. Bu səbəbdən, 
Tağlar mağarasının hazırkı damcı xəttindən kənarda, iri qayanın şimalında yerləşən F13–F15 və G17 kvad-
ratlarında yeni qazıntı sahələri açdıq. Nəhəng qayanın 4b təbəqəsinin yaranma dövründə düşdüyünü nə-
zərə alsaq, bu qazıntı sahəsində daha qədim dövrlərə aid mədəni təbəqələrin qalması ehtimal olunur. 

2025-ci il qazıntısı cari yer səthindən təxminən 2 metr dərinliyə qədər aparılmışdır. Təbəqələrin üst 
hissəsində çoxlu əhəngdaşı qırıntıları ilə yanaşı, yaşıl-boz rəngli incə lil qatları müşahidə olunmuşdur. 
Əhəngli konkresiyalar olduqca geniş yayılmışdır. Ocaq yerləri və üzvi qalıqlar isə nadir hallarda aşkar edil-
mişdir. Görünür, bu lay mağarada qaya düşmələrinin tez-tez baş verdiyi bir dövrü əks etdirir. 

Digər tərəfdən, F xəndəyinin alt hissəsi sementləşmiş brekçiya ilə dolu gilli torpaq ilə xarakterizə olu-
nur. Çöküntülərin xüsusiyyətləri bu hissəni 2024-cü il mövsümündə G11 kvadratında ana süxur üzərində 
aşkar edilmiş VI təbəqə ilə əlaqələndirir. V təbəqədə olduğu kimi, burada da ocaq layları və orqanik qalıqlar 

nadir hallarda aşkar edilmişdir. Lakin daş alətlər daha çox rast gəlinir. 2024-cü ildə G xəndəyində aparılan 
qazıntılar mağara girişində kəskin enişin olduğunu göstərdiyindən, xəndək mağara girişinə doğru genişlən-
dirildikdə daha qədim çöküntülərin üzə çıxarılacağı gözlənilir. 

 

 
Tağlar mağarasının planı 

 
F xəndəyindən təbəqələrin OSL üsulu ilə mütləq yaşın müəyyən etmək üçün nümunələr götürüldü.  
İşğal dövründə nəzarətsiz və mühafizəsiz qalmış abidənin bir divarı uçmuşdur. 2024-cü illin çöl təd-

qiqatları zamanı həmin 7 m uzunluğunda, 5 m hündürlüyündə şərq divar təmamilə təmizlənmişdir və stra-
tiqarfiya müəyyən olunmuşdur. Ona baxmayaraq bir il keçdikdən sonra xəndəklər yeni, divardan çökmüş 
torpaq müşahidə olunur. İlk növbədə, qazıntı xəndəklərinin divarlarından çökmüş qalın ikinci dərəcəli 
çöküntüləri təmizlədik. Əslində, əldə edilmiş daş və heyvan qalıqlarının təxminən üçdə ikisi bu cür pozulmuş 
çöküntülərdən götürülmüşdür və onlar diqqətlə quru ələmə üsulu ilə təmizlənmişdir. 2025-ci ildə bu 
çöküntülərin təmizlənməsində əhəmiyyətli irəliləyiş əldə edildiyindən, bu mövsümə aid daş alətlərin yarı-
dan çoxu yaxşı müəyyən edilmiş kontekstlərə aid edilmişdir. Bu materialların diqqətli təhlili, Cənubi Qaf-

qazda neandertal populyasalarının daha yaxşı anlaşılmasına şübhəsiz ki, töhfə verəcəkdir. 
Bu günə qədər daş sənayesi ilə bağlı ən azı üç ilkin müşahidəni qeyd edə bilərik. Birincisi, daş kollek-

siyası levallua texnikasına əsaslanan mustye tipli sənayeni təmsil edir və bunlar qaşovlar və yonulmuş alət-
lərlə xarakterizə olunur. Ümumilikdə, əvvəlki nəşrlərdə qeyd olunduğu kimi, bu materiallar Zagros mutye 
ənənələrini saxlayır. İkincisi, 2024 və 2025-ci illərdə aparılan qazıntılardan əldə olunan materiallara gəldik-
də, nüvələrin və kiçik qırıntıların nadir olması diqqət çəkir. Bu mağaranın müəyyən qatlarının müvəqqəti 
istifadə olunmasını ehtimal edir. Üçüncüsü, ilkin analizimiz göstərir ki, həm daş alətlər, həm də heyvan qa-
lıqları stratigrafik xüsusiyyətlərinə görə dəyişkənlik göstərir. Xronoloji dəyişiklikləri dəqiqləşdirmək üçün bu 
il optik stimullaşdırılmış luminesans (OSL) tarixləndirməsi üçün çoxlu torpaq nümunələri topladıq. 

Nəticə. 2025-ci il mövsümündə, yekun olaraq, aşağıdakı qatların tədqiqi məqsədilə aparılmışdır: H 
xəndəyi (H5-H6 kvadratları): II – III təbəqələr, G xəndəyi (G5-G7 kvadratları): IV təbəqə, F xəndəyi (F13-F15 
kvadratları): V-VI təbəqələr 

2025-ci il tədqiqatlarının əsas nəticələri: 
1. İlk dəfə olaraq stratigrafiya baxımından ikinci və üçüncü təbəqələri ayıran sərhəd dəqiqliklə müəy-

yən edilmişdir. Tədqiqat sahəsinin kiçik olmasına baxmayaraq, ikinci təbəqənin birinci horizontunun qarı-
şıqsız şəkildə üst paleolit dövrünə aid olduğu müəyyən edilmişdir. 

2. Mağaranın ağız hissəsində qazılmamış, Orta Paleolit dövrünə aid daha qədim təbəqələr aşkar edil-
mişdir. 

3. II–VI təbəqələrdən çöküntülərin mütləq yaşını təyin etmək məqsədilə radiokarbon (II təbəqə) və 
optik stimullaşdırılmış lüminessens (OSL) analizləri üçün 20-dən artıq nümunə götürülmüşdür. 

Ümumi şəkildə yanaşdıqda, neandertalların bölgəyə gəliş tarixini, daş sənayesinin sonrakı inkişafını 
və dolanışıq strategiyalarını araşdırmaq mümkün olur. Biz bu məsələləri müasir analitik üsullarla təhlil et-
məyi planlaşdırırıq. Tədqiqat növbəti illərdə də davam etdiriləcək. Bu analizlərin birgə nəticələri Cənubi 
Qafqazda neandertal populyasarının mənşəyi və inkişafı ilə bağlı araşdırmalara mühüm töhfə verəcəkdir. 

